
20-09  † Μνήμη τοῦ Ἁγίου ἐνδόξου  

Μεγαλομάρτυρος 

 ΕΥΣΤΑΘΙΟΥ καὶ τῆς Συνοδείας αὐτοῦ.   

ΕΝ Τῼ ΕΣΠΕΡΙΝῼ 

ΙΕΡΕΥΣ: Εὐλογητὸς ὁ Θεὸς 
ἡμῶν, πάντοτε, νῦν, καὶ ἀεί, καὶ εἰς 
τοὺς αἰῶνας τῶν αἰώνων. 

ΑΝΑΓΝΩΣΤΗΣ: Ἀμήν. 

Δεῦτε, προσκυνήσωμεν καὶ 
προσπέσωμεν τῷ βασιλεῖ ἡμῶν 
Θεῷ. 

Δεῦτε, προσκυνήσωμεν καὶ 
προσπέσωμεν Χριστῷ, τῷ βασιλεῖ 
ἡμῶν Θεῷ. 

Δεῦτε, προσκυνήσωμεν καὶ 
προσπέσωμεν αὐτῷ Χριστῷ, τῷ 
βασιλεῖ καὶ Θεῷ ἡμῶν.  

Ψαλμὸς ργ΄ (103). 

Εὐλόγει ἡ ψυχή μου, τὸν Κύριον, 
Κύριε ὁ Θεός μου ἐμεγαλύνθης 
σφόδρα. 

Ἐξομολόγησιν καὶ μεγαλο-
πρέπειαν ἐνεδύσω, ἀναβαλλόμενος 

φῶς ὡς ἱμάτιον. 

Ἐκτείνων τὸν οὐρανὸν ὡσεὶ 
δέῤῥιν, ὁ στεγάζων ἐν ὕδασιν τὰ 
ὑπερῷα αὐτοῦ. 

Ὁ τιθεὶς νέφη τὴν ἐπίβασιν 
αὐτοῦ, ὁ περιπατῶν ἐπὶ πτερύγων 
ἀνέμων. 

Ὁ ποιῶν τοὺς Ἀγγέλους αὐτοῦ 
πνεύματα, καὶ τοὺς λειτουργοὺς 
αὐτοῦ πυρὸς φλόγα. 

Ὁ θεμελιῶν τὴν γῆν ἐπὶ τὴν 
ἀσφάλειαν αὐτῆς, οὐ κλιθήσεται 

εἰς τὸν αἰῶνα τοῦ αἰῶνος. 

Ἄβυσσος ὡς ἱμάτιον τὸ περι-
βόλαιον αὐτοῦ, ἐπὶ τῶν ὀρέων 
στήσονται ὕδατα. 

Ἀπὸ ἐπιτιμήσεώς σου φεύξο-
νται, ἀπὸ φωνῆς βροντῆς σου δει-
λιάσουσιν. 

Ἀναβαίνουσιν ὄρη, καὶ κατα-
βαίνουσι πεδία εἰς τὸν τόπον, ὃν 
ἐθεμελίωσας αὐτά. 

Ὅριον ἔθου, ὃ οὐ παρελεύσο-
νται, οὐδὲ ἐπιστρέψουσι καλύψαι 
τὴν γῆν. 

Ὁ ἐξαποστέλλων πηγὰς ἐν 
φάραγξιν, ἀναμέσον τῶν ὀρέων 
διελεύσονται ὕδατα.       

Ποτιοῦσι πάντα τὰ θηρία τοῦ 
ἀγροῦ, προσδέξονται ὄναγροι εἰς 
δίψαν αὐτῶν. 

Ἐπ’ αὐτὰ τὰ πετεινὰ τοῦ οὐρα-
νοῦ κατασκηνώσει ἐκ μέσου τῶν 
πετρῶν δώσουσι φωνήν. 

Ποτίζων ὄρη ἐκ τῶν ὑπερώων 
αὐτοῦ ἀπὸ καρποῦ τῶν ἔργων σου 
χορτασθήσεται ἡ γῆ. 

Ὁ ἐξανατέλλων χόρτον τοῖς 
κτήνεσι, καὶ χλόην τῇ δουλείᾳ τῶν 
ἀνθρώπων. 

Τοῦ ἐξαγαγεῖν ἄρτον ἐκ τῆς γῆς 
καὶ οἶνος εὐφραίνει καρδίαν 
ἀνθρώπου. 

Τοῦ ἱλαρῦναι πρόσωπον ἐν 
ἐλαίῳ καὶ ἄρτος καρδίαν 
ἀνθρώπου στηρίζει. 

Χορτασθήσονται τὰ ξύλα τοῦ 
πεδίου, αἱ κέδροι τοῦ Λιβάνου, ἃς 
ἐφύτευσας. 

Ἐκεῖ στρουθία ἐννοσσεύσουσι, 
τοῦ ἐρωδιοῦ ἡ κατοικία ἡγεῖται 
αὐτῶν. 

Ὄρη τὰ ὑψηλὰ ταῖς ἐλάφοις, 
πέτρα καταφυγὴ τοῖς λαγῳοῖς. 

Ἐποίησε σελήνην εἰς καιρούς ὁ 
ἥλιος ἔγνω τὴν δύσιν αὐτοῦ. 

Ἔθου σκότος, καὶ ἐγένετο νύξ 
ἐν αὐτῇ διελεύσονται πάντα τὰ θη-
ρία τοῦ δρυμοῦ. 

Σκύμνοι ὠρυόμενοι τοῦ 
ἁρπᾶσαι, καὶ ζητῆσαι παρὰ τῷ 
Θεῷ βρῶσιν αὐτοῖς. 

Ἀνέτειλεν ὁ ἥλιος, καὶ συνήχθη-
σαν, καὶ εἰς τὰς μάνδρας αὐτῶν 
κοιτασθήσονται. 

Ἐξελεύσεται ἄνθρωπος ἐπὶ τὸ 
ἔργον αὐτοῦ, καὶ ἐπὶ τὴν ἐργασίαν 
αὐτοῦ ἕως ἑσπέρας. 

Ὡς ἐμεγαλύνθη τὰ ἔργα σου, 
Κύριε, πάντα ἐν σοφίᾳ ἐποίησας, 

ἐπληρώθη ἡ γῆ τῆς κτίσεώς σου. 

Αὕτη ἡ θάλασσα ἡ μεγάλη καὶ 
εὐρύχωρος, ἐκεῖ ἑρπετὰ ὧν οὐκ 
ἔστιν ἀριθμός, ζῷα μικρὰ μετὰ 
μεγάλων. 

Ἐκεῖ πλοῖα διαπορεύονται, 
δράκων οὗτος, ὃν ἔπλασας 
ἐμπαίζειν αὐτῇ. 

Πάντα πρὸς σὲ προσδοκῶσι, 
δοῦναι τὴν τροφὴν αὐτῶν  εἰς 
εὔκαιρον δόντος σου αὐτοῖς συλ-
λέξουσιν. 

Ἀνοίξαντός σου τὴν χεῖρα, τὰ 
σύμπαντα πλησθήσονται χρη-
στότητος ἀποστρέψαντος δέ σου 

τὸ πρόσωπον, ταραχθήσονται. 

Ἀντανελεῖς τὸ πνεῦμα αὐτῶν, 
καὶ ἐκλείψουσι, καὶ εἰς τὸν χοῦν 
αὐτῶν ἐπιστρέψουσιν. 

Ἐξαποστελεῖς τὸ πνεῦμα σου, 
καὶ κτισθήσονται, καὶ ἀνακαινιεῖς 
τὸ πρόσωπον τῆς γῆς. 

Ἤτω ἡ δόξα Κυρίου εἰς τοὺς 
αἰῶνας εὐφρανθήσεται Κύριος ἐπὶ 
τοῖς ἔργοις αὐτοῦ. 

Ὁ ἐπιβλέπων ἐπὶ τὴν γῆν, καὶ 

ποιῶν αὐτὴν τρέμειν ὁ ἁπτόμενος 
τῶν ὀρέων, καὶ καπνίζονται. 

ᾌσω τῷ Κυρίῳ ἐν τῇ ζωῇ μου, 
ψαλῶ τῷ Θεῷ μου ἕως ὑπάρχω. 

Ἠδυνθείη αὐτῷ ἡ διαλογή μου, 
ἐγὼ δὲ εὐφρανθήσομαι ἐπὶ τῷ 

Κυρίῳ. 

Ἐκλείποιεν ἁμαρτωλοὶ ἀπὸ τῆς 
γῆς, καὶ ἄνομοι, ὥστε μὴ ὑπάρχειν 
αὐτούς.  

Εὐλόγει, ἡ ψυχή μου, τὸν 
Κύριον.Καὶ πάλιν· 

Ὁ ἥλιος ἔγνω τὴν δύσιν αὐτοῦ 
ἔθου σκότος, καὶ ἐγένετο νύξ. 

Ὡς ἐμεγαλύνθη τὰ ἔργα σου, 
Κύριε πάντα ἐν σοφίᾳ ἐποίησας. 

 Δόξα... Καὶ νῦν... Ἀλληλούϊα, 
Ἀλληλούϊα, Ἀλληλούϊα. Δόξα σοι ὁ 
Θεός (ἐκ γ΄). 

Ἡ ἐλπὶς ἡμῶν, Κύριε, δόξα σοι. 

ΔΙΑΚΟΝΟΣ: Ἐν εἰρήνῃ τοῦ 
Κυρίου δεηθῶμεν. 

ΧΟΡΟΣ: Κύριε, ἐλέησον.  

[καὶ μετὰ ἀπὸ κάθε αἴτηση] 

Ὑπὲρ τῆς ἄνωθεν εἰρήνης, καὶ 
τῆς σωτηρίας τῶν ψυχῶν ἡμῶν, τοῦ 
Κυρίου δεηθῶμεν. 

Ὑπὲρ τῆς εἰρήνης τοῦ σύμπα-
ντος κόσμου, εὐσταθείας τῶν 
ἁγίων τοῦ Θεοῦ Ἐκκλησιῶν, καὶ 
τῆς τῶν πάντων ἑνώσεως, τοῦ 

Κυρίου δεηθῶμεν.  

Ὑπὲρ τοῦ ἁγίου οἴκου τούτου, 
καὶ τῶν μετὰ πίστεως, εὐλαβείας, 
καὶ φόβου Θεοῦ εἰσιόντων ἐν 
αὐτῷ, τοῦ Κυρίου δεηθῶμεν. 

Ὑπὲρ τῶν εὐσεβῶν καὶ ὀρθο-
δόξων χριστιανῶν, τοῦ Κυρίου δε-
ηθῶμεν. 

Ὑπὲρ τοῦ πατρός καὶ Ἀρχιεπι-
σκόπου ἡμῶν (......), τοῦ τιμίου 
πρεσβυτερίου, τῆς ἐν Χριστῷ δια-
κονίας, παντός τοῦ Κλήρου καὶ τοῦ 
Λαοῦ, τοῦ Κυρίου δεηθῶμεν.  

Ὑπὲρ τοῦ εὐσεβοῦς ἡμῶν 
Ἔθνους, πάσης Ἀρχῆς καὶ 
Ἐξουσίας ἐν αὐτῷ, τοῦ κατὰ ξηρὰν 
θάλασσαν καὶ ἀέρα φιλοχρίστου 

ἡμῶν στρατοῦ, τοῦ Κυρίου δε-
ηθῶμεν. 

Ὑπὲρ τῆς πόλεως (Μονῆς, Κώ-
μης) ταύτης, πάσης πόλεως καὶ 
χώρας καὶ τῶν πίστει οἰκούντων ἐν 
αὐταῖς, τοῦ Κυρίου δεηθῶμεν. 

Ὑπὲρ εὐκρασίας ἀέρων, 
εὐφορίας τῶν καρπῶν τῆς γῆς καὶ 
καιρῶν εἰρηνικῶν, τοῦ Κυρίου δε-
ηθῶμεν. 

Ὑπὲρ πλεόντων, ὁδοιπο-
ρούντων, νοσούντων, καμνόντων, 
αἰχμαλώτων καὶ τῆς σωτηρίας 
αὐτῶν, τοῦ Κυρίου δεηθῶμεν. 

Ὑπὲρ τοῦ ῥυσθῆναι ἡμᾶς ἀπὸ 
πάσης θλίψεως, ὀργῆς, κινδύνου 
καὶ ἀνάγκης, τοῦ Κυρίου δε-
ηθῶμεν. 

Ἀντιλαβοῦ, σῶσον, ἐλέησον καὶ 
διαφύλαξον ἡμᾶς, ὁ Θεός, τῇ σῇ 

χάριτι. 

Τῆς Παναγίας, ἀχράντου, ὑπε-
ρευλογημένης, ἐνδόξου, Δεσποίνης 

ἡμῶν Θεοτόκου καὶ ἀειπαρθένου 
Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 
ἀλλήλους καὶ πᾶσαν τὴν ζωὴν 
ἡμῶν, Χριστῷ τῷ Θεῷ παρα-
θώμεθα. 

ΧΟΡΟΣ: Σοὶ, Κύριε. 

ΙΕΡΕΥΣ: Ὅτι πρέπει σοι, πᾶσα 

δόξα, τιμὴ καὶ προσκύνησις, τῷ 
Πατρὶ καὶ τῷ Υἱῷ καὶ τῷ Ἁγίῳ 

Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων. 

ΧΟΡΟΣ:  Ἀμήν. Ψαλμὸς 140 

Ἦχος α’ 

Κύριε ἐκέκραξα πρὸς σέ, 
εἰσάκουσόν μου, εἰσάκουσόν μου, 
Κύριε. Κύριε, ἐκέκραξα πρὸς σέ, 
εἰσάκουσόν μου πρόσχες τῇ φωνῇ 
τῆς δεήσεώς μου, ἐν τῷ κεκραγέναι 
με πρὸς σὲ εἰσάκουσόν μου, Κύριε. 

Στιχηρὰ Προσόμοια 

Ἦχος α'. Ὢ τοῦ παραδόξου θαύματος! 

Στίχ.Ἐὰν ἀνομίας παρατηρή-

σῃς, Κύριε, Κύριε τὶς ὑποστήσεται; 
ὅτι παρὰ σοὶ ὁ ἱλασμὸς ἐστιν. 

 Ὤ τοῦ παραδόξου θαύματος! 
ὁ Σταυρῷ προσπαγείς ἐν αὐτῷ τε-
θέαται, ὁ σώσας κόσμον φθορᾶς, 
καὶ φωνῇ κέκληκεν, Εὐστάθιον τὸν 
σοφόν, πρὸς μετοχὴν τῆς αὐτοῦ 
ἀγαθότητος, δεξάμενος εὐμενῶς, 
τῆς πολιτείας αὐτοῦ τὴν χρηστό-
τητα· δι’ ἐλάφου γὰρ ἀγρεύει, 
τοῦτον πρὸς τὰ κρείττονα, καὶ πα-

θῶν τῶν οἰκείων, εὐκλεῆ δείκνυσι 
Μάρτυρα.  

Στίχ. Ἕνεκεν τοῦ ὀνόματός σου 

ὑπέμεινά σε, Κύριε, ὑπέμεινεν ἡ 
ψυχή μου εἰς τὸν λόγον σου, ἤλπι-
σεν ἡ ψυχή μου ἐπὶ τὸν Κύριον.  

Βαβαὶ τῆς σῆς καρτερίας σοφέ! 
Σὺ γὰρ ὥσπερ πόλις ἤνεγκας ἀχεί-
ρωτος, τὴν ἔφοδον πειρασμῶν, 
στερρῷ φρονήματι, καὶ ᾔσχυνας ὡς 

Ἰώβ, τῇ εὐσταθείᾳ τῇ σῇ τὸν πει-
ράζοντα, τὸν πλοῦτον ἀφαιρεθείς, 
καὶ τοὺς φιλτάτους υἱοὺς καὶ τὴν 

σύνευνον· καὶ Χριστὸν ὁμολογή-
σας, σὺν αὐτοῖς Εὐστάθιε, μαρτυ-

ρίου τὸ θεῖον, ἀνεδήσασθε διά-
δημα. 

Στίχ. Ἀπὸ φυλακῆς πρωΐας 

μέχρι νυκτός, ἀπὸ φυλακῆς 
πρωΐας, ἐλπισάτω Ἰσραὴλ ἐπὶ τὸν 

Κύριον.  

Ὑμῶν ὑμνοῦμεν τὴν ἕνωσιν, δι’ 
ἧς ἁρμονία, Ἄθλητῶν τετράστιχος, 
ὡς γένος εὐλογητόν, ὄντως ἐδεί-
χθητε· ἀγάπῃ γὰρ θεϊκῇ, καὶ εὐσε-

βείᾳ λαμπρῶς συγκροτούμενοι, 
ἠθλήσατε καρτερῶς, διὰ πυρὸς τὸν 
ἀγῶνα τελέσαντες. Εὐστάθιε γεν-
ναιόφρον, Θεοπίστη πάνσεμνε, καὶ 
Θεόπιστε μάκαρ, καὶ Ἀγάπιε τρι-
σόλβιε. 

Στιχηρὰ τοῦ Ἁγίου 

Ἦχος δ'. Ἔδωκας σημείωσιν  

 Στίχ. Ὅτι παρὰ τῷ Κυρίῳ τὸ 

ἔλεος καὶ πολλὴ παρ' αὐτῷ λύτρω-
σις· καὶ αὐτὸς λυτρώσεται τὸν 
Ἰσραὴλ ἐκ πασῶν τῶν ἀνομιῶν 
αὐτοῦ. 

Ἄνωθεν ἡ κλῆσίς σου, οὐκ ἀπ' 
ἀνθρώπων Εὐστάθιε, ἀλλ' αὐτὸς 
σοι ὀπτάνεται, Χριστὸς ὁ 
φιλάνθρωπος, καὶ ἀγρεύει μάκαρ, 
πίστεως δικτύοις, καὶ τῷ Βα-
πτίσματι αὐτοῦ, ἀποκαθάρας τὰς 
ἁμαρτίας σου, πρὸς βίου πει-
ρατήριον, ὑπομονὴν σοι προτείνε-
ται, ὁ Δεσπότης καὶ δείκνυσι, νικη-

τὴν διαβόητον. 

Στίχ. Αἰνεῖτε τὸν Κύριον πάντα 

τὰ ἔθνη, ἐπαινέσατε αὐτὸν πάντες 
οἱ λαοί. 

Χαίρων ἐν νεότητι, τῆς ἀρετῆς 
τὸ γυμνάσιον, ὑπεδέξω Εὐστάθιε, 

τῶν παίδων στερούμενος, καὶ τῆς 
σῆς συζύγου, τὴν αἰχμαλωσίαν, 

ὑπενεγκὼν καρτερικῶς, καὶ ὑπο-
μείνας θητείαν ἄτιμον· ἀλλὰ σε 
παναοίδιμε, ἡ ἐν πολέμοις ἀνδρία 
σου, ποθητὸν κατεστήσατο, καὶ λα-
μπρῶς ἐπανήγαγε. 

Στίχ. Ὅτι ἐκραταιώθη τὸ ἔλεος 

αὐτοῦ ἐφ' ἡμᾶς, καὶ ἡ ἀλήθεια τοῦ 
Κυρίου μένει εἰς τὸν αἰῶνα. 

Θεῖον ὡς θυμίαμα, διὰ πυρὸς 
εὐωδέστατον, καὶ τερπνὸν ὁλο-
καύτωμα, θυσία εὐπρόσδεκτος, 

προσφορά τε ζῶσα, καὶ τε-
λειοτάτη, σὺ προσηνέχθης τῷ Θεῷ, 
πανοικεσίᾳ καρποφορούμενος· διὸ 
σε ἡ οὐράνιος, νῦν κατοικία 
Εὐστάθιε, σὺν τοῖς σοῖς εἰσε-
δέξατο, καὶ Ἁγίων στρατεύματα. 

Δόξα... Ἦχος β' 

Ὁ δεύτερος Ἰὼβ Εὐστάθιος, τὸν 
βίον τοὺς ἄθλους καὶ τοὺς 
στεφάνους, εἰς προτροπὴν ἀρετῶν, 
ἑαυτὸν ἡμῖν προέθηκε, καὶ στήλην 
καρτερίας, ὑπερβὰς ἀληθῶς τόν, 

Ἰώβ, τῇ ἀρετῇ, σὺν τῇ συζύγῳ καὶ 
τοῖς τέκνοις, ὁ πιστὸς ἐν βίῳ, καὶ 
ἀκράδαντος ἐν πειρασμοῖς, καὶ ἐν 
ἀθλήσει νικηφόρος, ὃν προσάξωμεν 
εἰς πρεσβείαν Χριστῷ, τοῦ δω-
ρηθῆναι ταῖς ψυχαῖς ἡμῶν φωτι-
σμόν, καὶ ἱλασμὸν τῶν πλημμε-
λημάτων.  

Καὶ νῦν... τῆς ἑορτῆς. Ἦχος Β΄ 

Δεῦτε ἅπαντα τὰ ἔθνη, τὸ 
εὐλογημένον ξύλον προσκυνή-
σωμεν, δι΄ οὗ γέγονεν ἡ αἰώνιος δι-

καιοσύνη· τὸν γὰρ Προπάτορα 
Ἀδάμ, ὁ ἀπατήσας ἐν ξύλῳ, τῷ 
Σταυρῷ δελεάζεται· καὶ πίπτει 

κατενεχθεὶς πτῶμα ἐξαίσιον, ὁ τυ-
ραννίδι κρατήσας, τοῦ βασιλείου 

πλάσματος. Αἵματι Θεοῦ, ὁ ἰὸς τοῦ 
ὄφεως ἀποπλύνεται· καὶ κατάρα 
λέλυται, καταδίκης δικαίας, ἀδίκῳ 
δίκῃ, τοῦ δικαίου κατακριθέντος· 
ξύλῳ γὰρ ἔδει, τὸ ξύλον ἰάσασθαι, 
καὶ πάθει τοῦ ἀπαθοῦς, τὰ ἐν ξύλῳ 
λῦσαι πάθη τοῦ κατακρίτου. Ἄλλὰ 
δόξα Χριστὲ Βασιλεῦ, τῇ περὶ ἡμᾶς 

σου φρικτῇ οἰκονομίᾳ, δι΄ ἧς ἔσω-
σας πάντας, ὡς ἀγαθὸς καὶ φιλάν-
θρωπος. 

Εἴσοδος. 

ΔΙΑΚΟΝΟΣ: Σοφία Ὀρθοί ! 

Καί  ὁ χορός ψάλλει τὸ· 

Φῶς ἱλαρὸν ἁγίας δόξης, 
ἀθανάτου Πατρός, οὐρανίου, 
ἁγίου, μάκαρος, Ἰησοῦ Χριστέ, 
ἐλθόντες ἐπὶ τὴν ἡλίου δύσιν, 
ἰδόντες φῶς ἑσπερινόν, ὑμνοῦμεν 
Πατέρα, Υἱόν, καὶ ἅγιον Πνεῦμα 
Θεόν. Ἄξιόν σε ἐν πᾶσι καιροῖς, 
ὑμνεῖσθαι φωναῖς αἰσίαις, Υἱὲ 
Θεοῦ, ζωὴν ὁ διδούς, Διὸ ὁ κόσμος 

σὲ δοξάζει.  

Ἑσπέρας προκείμενον. 

Τῇ Κυριακῇ ἑσπέρας  

Ἦχος πλ. δ' 

Ἰδοὺ δὴ εὐλογεῖτε τὸν Κύριον, 
πάντες οἱ δοῦλοι Κυρίου. (Δὶς) 

Στίχ. Οἱ ἑστῶτες ἐν οἴκῳ 

Κυρίου, ἐν αὐλαῖς οἴκου Θεοῦ 
ἡμῶν.  

Ἰδοὺ δὴ εὐλογεῖτε τὸν Κύριον, 
πάντες οἱ δοῦλοι Κυρίου. 

Τῇ Δευτέρᾳ ἑσπέρας 

Ἦχος δ' 

Κύριος εἰσακούσεταί μου ἐν τῷ 
κεκραγέναι με πρὸς αὐτόν. (Δὶς) 

Στίχ. Ἐν τῷ ἐπικαλεῖσθαί με 

εἰσήκουσάς μου, ὁ Θεός της δικαι-
οσύνης μου.  

Κύριος εἰσακούσεταί μου ἐν τῷ 
κεκραγέναι με πρὸς αὐτόν. 

Τῇ Τρίτῃ ἑσπέρας 

Ἦχος α' 

Τὸ ἔλεός σου, Κύριε, κατα-
διώξει με πάσας τὰς ἡμέρας της 
ζωῆς μου. (Δὶς) 

Στίχ. Κύριος ποιμαίνει με καὶ 

οὐδέν με ὑστερήσει.  

Τὸ ἔλεός σου, Κύριε, κατα-
διώξει με πάσας τὰς ἡμέρας της 
ζωῆς μου. 

Τῇ Τετάρτη ἑσπέρας 

Ἦχος πλ. α' 

Ὁ Θεός, ἐν τῷ ὀνόματι σου 
σῶσόν με, καὶ ἐν τῇ δυνάμει σου 
κρινεῖς με. (Δὶς) 

Στίχ. Ὁ Θεὸς εἰσάκουσον τῆς 

προσευχῆς μου.  

Ὁ Θεός, ἐν τῷ ὀνόματι σου 
σῶσόν με, καὶ ἐν τῇ δυνάμει σου 
κρινεῖς με. 

Τῇ Πέμπτῃ ἑσπέρας 

Ἦχος πλ. β' 

Ἡ βοήθειά μου παρὰ Κυρίου, 
τοῦ ποιήσαντος τὸν οὐρανὸν καὶ 
τὴν γῆν. (Δὶς) 

Στίχ. Ἦρα τους ὀφθαλμούς μου 

εἰς τὰ ὄρη, ὅθεν ἥξει ἡ βοήθειά 
μου.  

Ἡ βοήθειά μου παρὰ Κυρίου, 
τοῦ ποιήσαντος τὸν οὐρανὸν καὶ 
τὴν γῆν. 

Τῇ Παρασκευῇ ἑσπέρας 

Ἦχος βαρὺς 

Ὁ Θεὸς ἀντιλήπτωρ μου εἶ, τὸ 
ἔλεός σου προφθάσει με. (Δὶς) 

Στίχ. Ἐξελοῦ με ἐκ τῶν ἐχθρῶν 

μου, ὁ Θεός.   

Ὁ Θεὸς ἀντιλήπτωρ μου εἶ, τὸ 
ἔλεός σου προφθάσει με. 

Εἶτα τὰ Ἀναγνώσματα. 

Προφητείας Ἡσαΐου τὸ Ἀνά-
γνωσμα.(Κεφ. μγ' 9.)  

Τάδε λέγει Κύριος· Πάντα τὰ 
ἔθνη συνηχθησαν ἅμα, καὶ συνα-
χθήσονται ἄρχοντες ἐξ αὐτῶν. Τίς 
ἀναγγελεῖ ταῦτα ἐν αὐτοῖς; ἢ τὰ ἐξ 

ἀρχῆς, τίς ἀκουστὰ ποιήσει ὑμῖν; 
Ἀγαγέτωσαν τοὺς μάρτυρας 
αὐτῶν, καὶ δικαιωθὴτωσαν, καὶ 
εἰπάτωσαν ἀληθῆ. Γίνεσθέ μοι 
μάρτυρες, καὶ ἐγὼ μάρτυς Κύριος 
ὁ Θεός, καὶ ὁ παῖς μου, ὃν ἐξελε-
ξάμην, ἵνα γνῶτε, καὶ πιστεύσητε, 
καὶ συνῆτε, ὅτι ἐγώ εἰμι. Ἔμπρο-

σθέν μου οὐκ ἐγένετο ἄλλος Θεός, 
καὶ μετ’ ἐμὲ οὐκ ἔσται. Ἐγώ εἰμι 
ὁ Θεός, καὶ οὐκ ἔστι πάρεξ ἐμοῦ ὁ 
σῴζων. Ἐγὼ ἀνήγγειλα καὶ ἔσωσα, 
ὠνείδισα, καὶ οὐκ ἦν ἐν ὑμῖν ἀλλό-
τριος. Ὑμεῖς ἐμοὶ μάρτυρες, καὶ 
ἐγὼ Κύριος ὁ Θεός· ὅτι ἀπ’ ἀρχῆς 
ἐγώ εἰμι, καὶ οὐκ ἔστιν ὁ ἐκ τῶν 

χειρῶν μου ἐξαιρούμενος. Ποιήσω, 
καὶ τίς ἀποστρέψει αὐτό; Οὕτω λέ-
γει Κύριος ὁ Θεός, ὁ λυτρούμενος 
ἡμᾶς, ὁ Ἅγιος τοῦ Ἰσραήλ. 

Σοφίας Σολομῶντος τὸ Ἀνάγνω-
σμα.(Κεφ. γ΄ 1.) 

Δικαίων ψυχαὶ ἒν χειρὶ Θεοῦ, 
καὶ οὐ μὴ ἅψηται αὐτῶν βάσανος. 
Ἔδοξαν ἐν ὀφθαλμοῖς ἀφρόνων 
τεθνάναι, καὶ ἐλογίσθη κάκωσις ἡ 

ἔξοδος αὐτῶν, καὶ ἡ ἀφ’ ἡμῶν πο-
ρεία σύντριμμα· οἱ δέ εἰσιν ἐν 
εἰρήνῃ. Καὶ γὰρ ἐν ὄψει ἀνθρώπων 

ἐὰν κολασθῶσιν, ἡ ἐλπὶς αὐτῶν 
ἀθανασίας πλήρης. Καὶ ὀλίγα παι-

δευθέντες,   μεγάλα   εὐεργετηθή-
σονται· ὅτι ὁ Θεὸς ἐπείρασεν 
αὐτούς, καὶ εὗρεν αὐτοὺς ἀξίους 
ἑαυτοῦ. Ὡς χρυσὸν ἐν χωνευτηρίῳ 
ἐδοκίμασεν αὐτούς, καὶ ὡς ὁλο-
κάρπωμα θυσίας προσεδέξατο 
αὐτούς. Καὶ ἐν καιρῷ ἐπισκοπῆς 
αὐτῶν ἀναλάμψουσι, καὶ ὡς σπιν-

θῆρες ἐν καλάμῃ διαδραμοῦνται. 
Κρινοῦσιν ἔθνη, καὶ κρατήσουσι 
λαῶν, καὶ βασιλεύσει αὐτῶν Κύ-
ριος εἰς τοὺς αἰῶνας. Οἱ πεποιθό-
τες ἐπ’ αὐτῷ, συνήσουσιν ἀλή-
θειαν, καὶ οἱ πιστοὶ ἐν ἀγάπῃ προ-
σμενοῦσιν αὐτῷ· ὅτι χάρις καὶ 
ἔλεος ἐν τοῖς ὁσίοις αὐτοῦ, καὶ ἐπι-

σκοπὴ ἐν τοῖς ἐκλεκτοῖς αὐτοῦ. 

Σοφίας Σολομῶντος τὸ Ἀνάγνω-
σμα.(Κεφ. γ' 15.) 

Δίκαιοι εἰς τὸν αἰῶνα ζῶσι, καὶ 
ἐν Κυρίῳ ὁ μισθὸς αὐτῶν, καὶ ἡ 
φροντὶς αὐτῶν παρὰ Ὑψίστῳ. Διὰ 
τοῦτο λήψονται τὸ βασίλειον τῆς 
εὐπρεπείας, καὶ τὸ διάδημα τοῦ 
κάλλους ἐκ χειρὸς Κυρίου· ὅτι τῇ 
δεξιᾷ αὐτοῦ σκεπάσει αὐτούς, καὶ 
τῷ βραχίονι ὑπερασπιεῖ αὐτῶν. 
Λήψεται πανοπλίαν τὸν ζῆλον 

αὐτοῦ, καὶ ὁπλοποιήσει τὴν κτίσιν 
εἰς ἄμυναν ἐχθρῶν. Ἐνδύσεται θώ-
ρακα, δικαιοσύνην, καὶ περιθήσε-
ται κόρυθα, κρίσιν ἀνυπόκριτον. 
Λήψεται ἀσπίδα ἀκαταμάχητον, 
ὁσιότητα· ὀξυνεῖ δὲ ἀπότομον 
ὀργὴν εἰς ῥομφαίαν. Συνεκπολεμή-
σει αὐτῷ ὁ κόσμος ἐπὶ τοὺς παρά-

φρονας. Πορεύσονται εὔστοχοι βο-
λίδες ἀστραπῶν, καὶ ὡς ἀπὸ εὐκύ-
κλου τόξου τῶν νεφῶν, ἐπὶ σκοπὸν 

ἁλοῦνται, καὶ ἐκ πετροβόλου θυ-
μοῦ πλήρεις ῥιφήσονται χάλαζαι. 

Ἀγανακτήσει κατ’ αὐτῶν ὕδωρ θα-
λάσσης· ποταμοὶ δὲ συγκλύσουσιν 
ἀποτόμως. Ἀντιστήσεται αὐτοῖς 
πνεῦμα δυνάμεως, καὶ ὡς λαῖλαψ 
ἐκλικμήσει αὐτούς, καὶ ἐρημώσει 
πᾶσαν τὴν γῆν ἀνομία, καὶ ἡ κακο-
πραγία περιτρέψει θρόνους δυ-
ναστῶν. Ἀκούσατε οὖν βασιλεῖς, 

καὶ σύνετε· μάθετε δικασταὶ περά-
των γῆς· ἐνωτίσασθε οἱ κρατοῦντες 
πλήθους, καὶ γεγαυρωμένοι ἐπὶ 
ὄχλοις ἐθνῶν ὅτι ἐδόθη παρὰ Κυ-
ρίου ἡ κράτησις ὑμῖν, καὶ ἡ δυνα-
στεία παρὰ Ὑψίστου. 

Εἴπωμεν πάντες ἐξ ὅλης τῆς ψυ-
χῆς καὶ ἐξ ὅλης τῆς διανοίας ἡμῶν 
εἴπωμεν. 

Κύριε, ἐλέησον (ἅπαξ). 

Κύριε παντοκράτορ ὁ Θεός τῶν 
πατέρων ἡμῶν, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἅπαξ). 

Ἐλέησον ἡμᾶς ὁ Θεὸς κατὰ τὸ 
μέγα ἒλεός Σου, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἐκ τρίτου). 

Ἔτι δεόμεθα ὑπὲρ τοῦ Ἀρχιεπι-
σκόπου ἡμῶν (δεῖνος).  

 Κύριε, ἐλέησον (ἐκ τρίτου). 

Ἔτι δεόμεθα ὑπὲρ τῶν ἀδελφῶν 
ἡμῶν, τῶν ἱερέων, ἱερομονάχων, ἱε-
ροδιακόνων καὶ μοναχῶν, καὶ 
πάσης τῆς ἐν Χριστῷ ἡμῶν ἀδελ-

φότητος.  

Κύριε, ἐλέησον (ἐκ τρίτου). 

Ἔτι δεόμεθα ὑπὲρ ἐλέους, ζωῆς, 
εἰρήνης, ὑγείας, σωτηρίας, ἐπι-
σκέψεως, συγχωρήσεως καὶ 

ἀφέσεως τῶν ἁμαρτιῶν τῶν 
δούλων τοῦ Θεοῦ, πάντων τῶν 

εὐσεβῶν καὶ ὀρθοδόξων χρι-
στιανῶν, τῶν κατοικούντων καὶ 
παρεπιδημούντων ἐν τῇ (κώμῃ, 
πόλει) ταύτῃ, τῶν ἐνοριτῶν, ἐπι-
τρόπων, συνδρομητῶν καὶ ἀφιερω-
τῶν τοῦ ἁγίου ναοῦ τούτου. 

Κύριε, ἐλέησον (ἐκ τρίτου). 

Ἔτι δεόμεθα ὑπὲρ τῶν μα-
καρίων καὶ ἀοιδίμων κτιτόρων τῆς 
ἁγίας Ἐκκλησίας ταύτης, καὶ ὑπὲρ 
πάντων τῶν προαναπαυσαμένων 
πατέρων καὶ ἀδελφῶν ἡμῶν, τῶν 
ἐνθάδε εὐσεβῶς, κειμένων, καὶ 
ἁπανταχοῦ ὀρθοδόξων. 

Κύριε, ἐλέησον (ἐκ τρίτου). 

Ἔτι δεόμεθα ὑπὲρ τῶν καρπο-
φορούντων καὶ καλλιεργούντων ἐν 
τῷ ἁγίῳ καὶ πανσέπτῳ ναῷ τούτῳ, 
κοπιώντων, ψαλλόντων καὶ ὑπὲρ 
τοῦ περιεστῶτος λαοῦ, τοῦ ἀπεκ-
δεχομένου τὸ παρὰ Σοῦ μέγα καὶ 

πλούσιον ἔλεος.  

Κύριε, ἐλέησον (ἅπαξ).  

Ὅτι ἐλεήμων καὶ φιλάνθρωπος 
Θεὸς ὑπάρχεις, καὶ σοὶ τὴν δόξαν 
ἀναπέμπομεν, τῷ Πατρὶ καὶ τῷ 
Υἱῷ καὶ τῷ Ἁγίῳ Πνεύματι, νῦν καὶ 

ἀεὶ καὶ εἰς τοὺς αἰῶνας τῶν 
αἰώνων.  

Ὁ Προεστὼς ἢ ὁ Ἀναγνώστης:  

Ἀμήν.  

Καταξίωσον, Κύριε, ἐν τῇ 
ἑσπέρᾳ ταύτῃ, ἀναμαρτήτους φυ-
λαχθῆναι ἡμᾶς.  

Εὐλογητὸς εἶ, Κύριε, ὁ Θεὸς τῶν 
Πατέρων ἡμῶν, καὶ αἰνετὸν καὶ δε-
δοξασμένον τὸ ὄνομά σου εἰς τοὺς 
αἰῶνας. Ἀμήν.  

Γένοιτο, Κύριε, τὸ ἔλεός σου ἐφ’ 
ἡμᾶς, καθάπερ ἠλπίσαμεν ἐπὶ σέ. 

Εὐλογητὸς εἶ, Κύριε, δίδαξόν με 
τὰ δικαιώματά σου.  

Εὐλογητὸς εἶ, Δέσποτα, συνέτι-
σόν με τὰ δικαιώματά σου.  

Εὐλογητὸς εἶ, Ἅγιε, φώτισόν με 
τοῖς δικαιώμασί σου.  

Κύριε, τὸ ἔλεός σου εἰς τὸν 
αἰῶνα, τὰ ἔργα τῶν χειρῶν σου μὴ 
παρίδῃς.  

Σοὶ πρέπει αἶνος, σοὶ πρέπει 
ὕμνος, σοὶ δόξα πρέπει, τῷ Πατρὶ 
καὶ τῷ Υἱῷ καὶ τῷ Ἁγίῳ Πνεύματι, 
νῦν καὶ ἀεὶ καὶ εἰς τοὺς αἰῶνας 
τῶν αἰώνων. Ἀμήν. 

Ὁ Διάκονος: Πληρώσωμεν τὴν 

ἑσπερινὴν δέησιν ἡμῶν τῷ Κυρίῳ. 

Κύριε, ἐλέησον.  

Ἀντιλαβοῦ, σῶσον, ἐλέησον καὶ 
διαφύλαξον ἡμᾶς, ὁ Θεός, τῇ Σῇ 
χάριτι. 

Κύριε, ἐλέησον.  

Τὴν ἑσπέραν πᾶσαν, τελείαν, 
ἁγίαν, εἰρηνικὴν καὶ ἀναμάρτητον, 
παρά τοῦ Κυρίου, αἰτησώμεθα. 

Παράσχου Κύριε. 

Ἄγγελον εἰρήνης, πιστὸν 
ὁδηγόν, φύλακα τῶν ψυχῶν καὶ 
τῶν σωμάτων ἡμῶν, παρά τοῦ 

Κυρίου αἰτησώμεθα. 

Παράσχου Κύριε.   

Συγγνώμην καὶ ἄφεσιν τῶν 
ἁμαρτιῶν καὶ τῶν πλημμελημάτων 
ἡμῶν, παρά τοῦ Κυρίου αἰτη-
σώμεθα. 

Παράσχου Κύριε. 

Τὰ καλὰ καὶ συμφέροντα ταῖς 
ψυχαῖς ἡμῶν καὶ εἰρήνην τῷ 

κόσμῳ, παρά τοῦ Κυρίου αἰτη-
σώμεθα. 

Παράσχου Κύριε. 

Τὸν ὑπόλοιπον χρόνον τῆς ζωῆς 
ἡμῶν ἐν εἰρήνῃ καὶ μετανοίᾳ 
ἐκτελέσαι, παρά τοῦ Κυρίου αἰτη-
σώμεθα.  

Παράσχου Κύριε. 

Χριστιανὰ τὰ τέλη τῆς ζωῆς 
ἡμῶν, ἀνώδυνα, ἀνεπαίσχυντα, 
εἰρηνικά, καὶ καλὴν ἀπολογίαν τὴν 
ἐπί τοῦ φοβεροῦ βήματος τοῦ Χρι-
στοῦ αἰτησώμεθα. 

Παράσχου Κύριε. 

Τῆς Παναγίας, ἀχράντου, ὑπε-
ρευλογημένης, ἐνδόξου Δεσποίνης 
ἡμῶν Θεοτόκου καὶ ἀειπαρθένου 
Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 
ἀλλήλους καὶ πᾶσαν τὴν ζωὴν 
ἡμῶν Χριστῷ τῷ Θεῷ παρα-
θώμεθα. 

Σοὶ, Κύριε. Ὅτι ἀγαθὸς καὶ 
φιλάνθρωπος Θεὸς ὑπάρχεις, καὶ 
σοί τὴν δόξαν ἀναπέμπομεν, τῷ 

Πατρὶ καὶ τῷ Υἱῷ καὶ τῷ Ἁγίῳ 
Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων.  

Ὁ Χορός: Ἀμήν. 

Εἰρήνη πᾶσι.  

Καὶ τῷ πνεύματί σου. 

Τὰς κεφαλὰς ἡμῶν τῷ Κυρίῳ 
κλίνωμεν.  

Σοὶ, Κύριε. 

Κύριε, ὁ Θεὸς ἡμῶν, ὁ κλίνας 
οὐρανοὺς καὶ καταβὰς ἐπὶ σω-
τηρίᾳ τοῦ γένους τῶν ἀνθρώπων, 

ἔπιδε ἐπὶ τοὺς δούλους σου καὶ 
ἐπὶ τὴν κληρονομίαν σου. Σοὶ γὰρ 
τῷ φοβερῷ καὶ φιλανθρώπῳ κριτῇ, 

οἱ σοὶ δοῦλοι ὑπέκλιναν τὰς κε-
φαλάς, τοὺς δὲ αὐτῶν ὑπέταξαν 

αὐχένας; οὐ τὴν ἐξ ἀνθρώπων 
ἀναμένοντες βοήθειαν, ἀλλὰ τὸ σὸν 
περιμένοντες ἔλεος, καὶ τὴν σὴν 
ἀπεκδεχόμενοι σωτηρίαν, οὓς 
διαφύλαξον ἐν παντὶ καιρῷ, καὶ 
κατὰ τὴν παροῦσαν ἑσπέραν καὶ 
τὴν προσιοῦσαν νύκτα, ἀπὸ παντὸς 
ἐχθροῦ, ἀπὸ πάσης ἀντικειμένης 

ἐνεργίας διαβολικῆς, καὶ διαλογι-
σμῶν ματαίων καὶ ἐνθυμήσεων πο-
νηρῶν. 

Εἴη τὸ κράτος τῆς βασιλείας σου 
εὐλογημένον καὶ δεδοξασμένον, 
τοῦ Πατρὸς καὶ τοῦ Υἱοῦ καὶ τοῦ 
Ἁγίου Πνεύματος, νῦν καὶ ἀεὶ καὶ 

εἰς τοὺς αἰῶνας τῶν αἰώνων.  

Ἀπόστιχα. 

Χαίροις ἀσκητικῶν. Ἦχος πλ. α΄. 

Χαίροις ὁ οὐρανόθεν κληθείς, 
ὥσπερ ὁ Παῦλος παραδόξους 
Εὐστάθιε, καὶ βίῳ λαμπρῷ δοξά-

σας, καὶ δι’ ἀγώνων στερρῶν, τὸν 
καλέσαντά σε Μάρτυς Ἅγιον· 
αὐτὸς γὰρ ὁ Κύριος, ἐπινεύσας 
τοῖς τρόποις σου, ἐπιφανείς σοι, 
τῆς αὐτοῦ ἀγαθότητος, ἐκκαλύπτει 
σοι, τὴν ἀμέτρητον ἄβυσσον· ὅθεν 
αὐτοῦ τοῖς ἴχνεσι, πιστῶς ἠκολού-
θησας, καὶ μαρτυρίου τὸν δρόμον, 

πανοικεσίᾳ διήνυσας, ἀπαύστως 
πρεσβεύων, ταῖς ψυχαῖς ἡμῶν δο-
θῆναι, τὸ μέγα ἔλεος.  

Στίχ. Θαυμαστὸς ὁ Θεὸς ἐν τοῖς 

Ἁγίοις αὐτοῦ. 

Χαίροις ὑπομονῆς ἀρραγοῦς, 
πύργος ἀκλόνητος καὶ ἔπαλξις 
ἄσειστος· ἡ πέτρα τῆς καρτερίας, ὁ 
του Ἰὼβ μιμητής, καὶ εἰκὼν ἐν 

πᾶσιν ἀπαράμιλλος· ἀνδρείως 
ὑπέστης γάρ, τὴν τοῦ πλούτου 

ἀφαίρεσιν, καὶ ὁμοζύγου, καὶ υἱῶν 
σου τὴν στέρησιν, ὥσπερ ἄσαρκος, 
Ἀθλοφόρε Εὐστάθιε· ὅθεν ὁ μεγα-
λόδωρος, σὲ αὖθις ἀνύψωσε, καὶ 
τοὺς φιλτάτους οἰκείους, σώους 
σοι Μάρτυς ἀπέδωκε· μεθ’ ὧν καὶ 
ἀθλήσας, τῆς ἀφθάρτου βασιλείας, 
σὰ κατηξίωσαι. 

Στίχ. Τοῖς Ἁγίοις τοῖς ἐν τῇ γῇ 

αὐτοῦ ἐθαυμάστωσεν ὁ Κύριος. 

Χαίροις ῥίζα τερπνὴ ἀληθῶς, ἐξ 
ἧς ἐβλάστησαν ὡς ἄνθη πανεύο-

σμα, εὐφραίνοντα εὐωδίᾳ, ἀθλη-
τικῶν ἀγαθῶν, τὸ τῆς Ἐκκλησίας 
ἅπαν πρόσωπον, υἱῶν σου Εὐστά-
θιε, ἡ δυὰς ἡ ὑπέρτιμος, σὺν Ἀγα-
πίῳ, ὁ θεόφρων Θεόπιστος, οἱ τὸν 
δόλιον, καταισχύναντες δράκοντα· 
ἅμα γὰρ ἠγωνίσασθε, μιᾷ ψυχῇ 
χαίροντες, σὺν τῇ σεμνῇ Θεοπίστῃ, 

τῇ εὐκλεεῖ ὁμοζύγῳ σου, ὁμοῦ δυ-
σωποῦντες, ταῖς ψυχαῖς ἡμῶν δο-
θῆναι, τὸ θεῖον ἔλεος. 

Δοξαστικὸν 

Δόξα Πατρὶ...Ἦχος πλ. β' 

Ἀδαμάντινε τὴν ψυχήν, πῶς σε 
κατ' ἀξίαν ἐπαινέσωμεν; τὴν γὰρ 

φύσιν ὑπερέβης, χρημάτων καὶ 
παίδων, καὶ τῆς συμβίου στερού-
μενος, τὴν μακαρίαν ἐκείνην, καὶ 
ἀοίδιμον φωνήν, τοῦ Ἰὼβ ἐξεβόη-
σας· Ὁ Κύριος ἔδωκεν, ὁ Κύριος 
ἀφείλετο· ὡς τῷ Κυρίῳ ἔδοξεν, 
οὕτω καὶ ἐγένετο. Ἀλλ' ὃν ἠγάπη-
σας Θεόν, καὶ ὃν θερμῶς ἐπεπόθη-

σας, πάλιν σοι τοὺς φιλτάτους 
ἐδωρήσατο, συναθλητὰς γενέσθαι 
σοι προμηθευσάμενος· μεθ' ὧν διὰ 

ποικίλων βασάνων, τὸ μακάριον 
τέλος διήνυσας. Αὐτοὺς καὶ συ-

μπρεσβευτάς σου λαβόμενος, καρ-
τερόψυχε Εὐστάθιε, δυσώπησον 
λυτρωθῆναι ἡμᾶς, τῶν ἀνομιῶν 
ἡμῶν.  

Καὶ νῦν...   τῆς ἑορτῆς 

Ἦχος πλ. β 

Σήμερον προέρχεται ὁ Σταυρὸς 
τοῦ Κυρίου, καὶ πιστοὶ εἰσδέχονται 

αὐτὸν ἐκ πόθου, καὶ λαμβάνουσιν 
ἰάματα, ψυχῆς τε καὶ σώματος, καὶ 
πάσης μαλακίας. Αὐτὸν ἀσπασώ-
μεθα τῇ χαρᾷ καὶ τῷ φόβῳ· φόβῳ 
διὰ τὴν ἁμαρτίαν, ὡς ἀνάξιοι 
ὄντες· χαρᾷ δὲ διὰ τὴν σωτηρίαν, 
ἣν παρέχει τῷ κόσμῳ, ὁ ἐν αὐτῷ 
προσπαγεὶς Χριστὸς ὁ Κύριος, ὁ 

ἔχων τὸ μέγα ἔλεος. 

. 

ΙΕΡΕΥΣ: Νῦν ἀπολύεις τὸν 

δοῦλόν σου, Δέσποτα, κατὰ τὸ 
ῥῆμά σου, ἐν εἰρήνῃ, ὅτι εἶδον οἱ 
ὀφθαλμοί μου τὸ σωτήριόν σου, ὃ 
ἡτοίμασας κατὰ πρόσωπον 
πάντων τῶν λαῶν, φῶς εἰς 
ἀποκάλυψιν ἐθνῶν, καὶ δόξαν 
λαοῦ σου Ἰσραήλ. 

Ὁ Ἀναγνώστης: Ἅγιος ὁ Θεός, 

Ἅγιος Ἰσχυρός, Ἅγιος Ἀθάνατος, 
ἐλέησον ἡμᾶς. (ἐκ γ΄).  

Δόξα Πατρὶ... Καὶ νῦν...  

Παναγία Τριάς, ἐλέησον ἡμᾶς.  

Κύριε, ἱλάσθητι ταῖς ἁμαρτίαις 
ἡμῶν,  

Δέσποτα, συγχώρησον τὰς 
ἀνομίας ἡμῖν.  

Ἅγιε, ἐπίσκεψαι καὶ ἴασαι τὰς 
ἀσθενείας ἡμῶν, ἕνεκεν τοῦ 
ὀνόματός σου.  

Κύριε, ἐλέησον, Κύριε, ἐλέησον, 
Κύριε, ἐλέησον.  

Δόξα Πατρὶ... Καὶ νῦν...  

Πάτερ ἡμῶν ὁ ἐν τοῖς οὐρανοῖς, 
ἁγιασθήτω τὸ ὄνομά σου, ἐλθέτω ἡ 
βασιλεία σου, γενηθήτω τὸ θέλημά 
σου, ὡς ἐν οὐρανῷ, καὶ ἐπὶ τῆς γῆς. 
Τὸν ἄρτον ἡμῶν τὸν ἐπιούσιον δὸς 
ἡμῖν σήμερον, καὶ ἄφες ἡμῖν τὰ 
ὀφειλήματα ἡμῶν, ὡς καὶ ἡμεῖς 

ἀφίεμεν τοῖς ὀφειλέταις ἡμῶν, καὶ 
μὴ εἰσενέγκῃς ἡμᾶς εἰς πειρασμόν, 
ἀλλὰ ῥῦσαι ἡμᾶς ἀπὸ τοῦ πονη-
ροῦ. ὁ ἱερεὺς: Ὅτι σοῦ ἐστὶν ἡ βα-
σιλεία καὶ ἡ δύναμις καὶ ἡ δόξα 
τοῦ Πατρὸς καὶ τοῦ Υἱοῦ καὶ τοῦ 
Ἁγίου Πνεύματος, νῦν καὶ ἀεὶ καὶ 
εἰς τοὺς αἰῶνας τῶν αἰώνων.  

ΧΟΡΟΣ: Ἀμήν.  

ὁ ἱερεὺς: Ὅτι σοῦ ἐστὶν ἡ βασιλεία 

καὶ ἡ δύναμις καὶ ἡ δόξα τοῦ Πα-
τρὸς καὶ τοῦ Υἱοῦ καὶ τοῦ Ἁγίου 
Πνεύματος, νῦν καὶ ἀεὶ καὶ εἰς 
τοὺς αἰῶνας τῶν αἰώνων.  

ΧΟΡΟΣ: Ἀμήν.  

Ἀπολυτίκιον. 

Ἦχος α’ Τῆς ἐρήμου πολίτης. 

Ἀγρευθεὶς οὐρανόθεν πρὸς 
εὐσέβειαν ἔνδοξε, τῇ τοῦ σοὶ ὀφθέ-
ντος δυνάμει, δι' ἐλάφου Εὐστάθιε, 
ποικίλους καθυπέστης πειρα-
σμούς, καὶ ἤθλησας λαμπρῶς ὑπὲρ 
Χριστοῦ, σὺν τῇ θείᾳ σου συμβίᾳ 

καὶ τοῖς υἱοῖς, φαιδρύνων τοὺς 
βοῶντάς σοι· Δόξα τῷ δεδωκότι 
σοι ἰσχὺν· δόξα τῷ σὲ στεφανώσα-
ντι· δόξα τῷ δείξαντί σε ἐν παντί, 
Ἰὼβ παμμάκαρ δεύτερον. 

Δόξα… 

Ἕτερον Ἀπολυτίκιον. 

Ἦχος δ’  Ταχύ προκατάλαβε 

Πτωχείαν μιμησάμενος, τήν τοῦ 
Χριστοῦ καί Θεοῦ, ἐν θλίψεσιν 
ἔλαμψας, ὡς ἄλλος μάρτυς Ἰώβ, 
ἀδάμας στερρότατος· νίκην πα-
ναλκεστάτην, ἦρας κατά δαιμόνων· 
ὅθεν σύν τῇ συμβίᾳ καί τοῖς τέ-

κνοις πρεσβεύεις, Εὐστάθιε ὑπέρ 
τῶν πίστει τελούντων, μνήμην 
ὑμῶν τήν ἔνδοξον. 

Και νῦν… 
Ἀπολυτίκιον τῆς Ἑορτῆς  Ἦχος α' 

Σῶσον Κύριε τὸν λαόν σου καὶ 
εὐλόγησον τὴν κληρονομίαν σου, 
νίκας τοῖς Βασιλεῦσι κατὰ βαρ-
βάρων δωρούμενος καὶ τὸ σὸν 
φυλάττων διὰ τοῦ Σταυροῦ σου 
πολίτευμα. 

Ἀπόλυσις 

ΙΕΡΕΥΣ: Σοφία!  

Ὁ Ἀναγνώστης: Εὐλόγησον.  

ΙΕΡΕΥΣ: Ὁ ὤν εὐλογητὸς Χρι-

στὸς ὁ Θεὸς ἡμῶν πάντοτε νῦν καὶ 
ἀεὶ καὶ εἰς τούς αἰῶνας τῶν αἰώ-
νων.Ἀμήν.  

Ὁ Ἀναγνώστης: Στερεώσαι, Κύριος 

ὁ Θεός, τὴν ἁγίαν καὶ ἀμώμητον 
πίστιν τῶν εὐσεβῶν καὶ ὀρθοδόξων 
Χριστιανῶν, σὺν τῇ ἁγίᾳ αὐτοῦ 
Ἐκκλησίᾳ καὶ τῇ χώρᾳ, νήσῳ, 
κώμη, Μητροπόλει, Ἐνορία ταύτῃ 

εἰς αἰῶνας αἰώνων. Ἀμήν.  

ΙΕΡΕΥΣ: Ὑπεραγία Θεοτόκε 

σῶσον ἡμᾶς.  

Ὁ Ἀναγνώστης: Τὴν τιμιωτέραν 

τῶν Χερουβείμ, καὶ ἐνδοξοτέραν 
ἀσυγκρίτως τῶν Σεραφείμ, τὴν 

ἀδιαφθόρως Θεὸν Λόγον τε-
κοῦσαν, τὴν ὄντως Θεοτόκον, σὲ 
μεγαλύνομεν.  

ΙΕΡΕΥΣ: Δόξα σοι ὁ Θεός, ἡ 

ἐλπὶς ἡμῶν, Κύριε, δόξα Σοι.  

Ὁ Ἀναγνώστης: Δόξα Πατρὶ καὶ 

Υἱῷ καὶ Ἁγίω Πνεύματι, καὶ νῦν 
καὶ ἀεὶ καὶ εἰς τοὺς αἰῶνας τῶν 
αἰώνων. Ἀμήν. Κύριε ἐλέησον, Κύ-
ριε ἐλέησον, Κύριε ἐλέησον. Πάτερ 
Ἅγιε εὐλόγησον.  

ΙΕΡΕΥΣ: Χριστὸς ὁ ἀληθινὸς 

Θεὸς ἡμῶν, ταῖς πρεσβείαις τῆς 
παναχράντου καὶ παναμώμου 
ἁγίας αὐτοῦ Μητρός· δυνάμει τοῦ 
τιμίου καὶ ζωοποιοῦ Σταυροῦ· 

προστασίαις τῶν τιμίων, ἐπουρα-
νίων δυνάμεων ἀσωμάτων· ἱκεσί-
αις τοῦ τιμίου καὶ ἐνδόξου, προφή-
του προδρόμου καὶ βαπτιστοῦ 
Ἰωάννου· τῶν ἁγίων, ἐνδόξων καὶ 
πανευφήμων ἀποστόλων, τῶν 
ἁγίων ἐνδόξων καὶ καλλινίκων 
μαρτύρων· τῶν ὁσίων καὶ θεοφό-

ρων πατέρων ἡμῶν· τοῦ ἁγίου (τοῦ 

ναοῦ)· τῶν ἁγίων καὶ δικαίων θεο-

πατόρων Ἰωακεὶμ καὶ Ἄννης· τοῦ 
ἁγίου(τῆς ἡμέρας), οὖ καὶ τὴν μνή-

μην ἐπιτελοῦμεν,  καὶ πάντων τῶν 
ἁγίων, ἐλεήσαι καὶ σώσαι ἡμᾶς, ὡς 

ἀγαθὸς καὶ φιλάνθρωπος.  

ΙΕΡΕΥΣ: Δι’ εὐχῶν τῶν ἁγίων 

πατέρων ἡμῶν, Κύριε Ἰησοῦ Χρι-

στέ, ὁ Θεὸς ἡμῶν, ἐλέησον καὶ 
σῶσον ἡμᾶς. 

Ὁ Ἀναγνώστης: Ἀμήν. 

Ἡ Μεταφορὰ Κειμένων   

Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 

Ἱεροψάλτη 

 στὸν Ι.Ν. Ἁγίου Γεωργίου  

Κουλούρας Βέροιας. 

 


